
[image: https://adukar.by/images/photo/9-deyatelej-nauki-i-iskusstva-zapadnoj-belarusi-20-h-30-h-godo-8.jpg]Рыгор Раманавіч Шырма нарадзіўся 21 студзеня 1892 года ў в. Шакуны Пружанскага павета Гродзенскай губерні (цяпер Пружанскага раёна Брэсцкай вобласці) у вялікай сялянскай сям’і. Захапленне роднай песняй пачалося ў раннім дзяцінстве. Першым, хто дапамог Рыгору Шырме адчуць прыгажосць харавых спеваў, быў хатні настаўнік у Шакунах, былы семінарыст Салук. Любоў да песні ўзрасла ў час вучобы ў Пружанскім гарадскім вучылішчы (1905–1910). Цягу яго да народнай паэзіі заўважыў настаўнік літаратуры Манцэвіч, ён і параіў яму запісваць песні.
У час навучання на двухгадовых Свянцянскіх настаўніцкіх курсах (1911–1912) Р. Р. Шырма праходзіць сальфеджыа, вучыцца іграць на скрыпцы, адначасова спрабуе запісваць мелодыі. З 1912 года настаўнічаў у Лідскім павеце. У канцы Першай сусветнай вайны быў мабілізаваны, закончыў Чугуеўскае ваеннае вучылішча, служыў прапаршчыкам ў Туркестане. Скончыў Седліцкі настаўніцкі інстытут у 1918-м (тады інстытут знаходзіўся ва эвакуацыі ў Яраслаўлі).
У чэрвені 1922 года Р. Р. Шырма, цяпер ужо сямейны чалавек, вяртаецца на Пружаншчыну. 1922–1925 гады былі, мабыць, самымі цяжкімі ў жыцці Рыгора Раманавіча. Па просьбах мяшчан і протаіерэя ён кіраваў царкоўным хорам сабора Аляксандра Неўскага ў Пружанах. Паваротным для яго стаў канцэрт у Пружанах, на якім прысутнічаў Браніслаў Тарашкевіч. Пазнаёміўшыся з фальклорнымі запісамі збіральніка, вядомы філолаг убачыў у Рыгору Шырме чалавека, здольнага ўзначаліць культурна-асветніцкую працу.
У 1925 годзе Р. Р. Шырма пераязджае ў Вільню, працуе ў сакратарыяце Грамады, выхавацелем у інтэрнаце для хлопчыкаў Віленскай беларускай гімназіі, выкладае тут спевы і арганізуе хор беларускай гімназіі, а потым хор беларускага саюза студэнтаў універсітэта, які, аднак, некаторы час называўся хорам студэнтаў і рабочай моладзі. З 1926 выкладчык беларускай гімназіі, арганізатар прафесійных і самадзейных харавых калектываў, у тым ліку хора Беларускага саюза студэнтаў (1931) у Вільні. Сакратар Таварыства беларускай школы [image: https://pruzana.files.wordpress.com/2016/12/b77375f945f272a2084c0119c871c13c-1.jpg](1928–1937). 
(Вечар беларускае паэзіі і песні ў Віленскім універсітэце. Злева направа П.Сергіевіч, Я.Хвораст, Р.Шырма, Р.Бярозка, М.Танк, В.Труцька. 1930-я гады)
Друкавацца пачаў у 1925 годзе. Вытрымаўшы праверку практыкай, лепшыя апрацоўкі народных песень склалі зборнік «Беларускія народныя песні» (1929), які ўключаў 25 аранжыровак песень. 
Пасля ўз’яднання Заходняй Беларусі з БССР арганізаваў у Беластоку ў 1940 годзе Беларускі ансамбль песні і танца. Пасля шэрагу паспяховых выступленняў у многіх гарадах Беларусі ў маі 1941 года калектыў выехаў на гастролі ў Маскву, дзе яго застаў пачатак Вялікай Айчыннай вайны. Ансамбль працягваў сваю дзейнасць на Урале, у Кузбасе, Сярэдняй Азіі. У канцы 1943 года вярнуўся ў Беларусь, выступаў перад воінамі 1-га Беларускага фронту. У ліпені 1944 года ансамбль прыехаў у разбураны Мінск, а восенню таго ж года пераехаў у Гродна. Р. Р. Шырма атрымаў званне «Заслужаны дзеяч мастацтваў БССР» (1946). У 1950 годзе ансамбль быў рэарганізаваны і перайменаваны ў Дзяржаўны хор БССР. У 1952 годзе хор пераязджае ў Мінск. У 1957 годзе яму надаецца назва «Дзяржаўная харавая капэла БССР». Да 1970 года Рыгор Раманавіч кіраваў калектывам, які называлі [image: \\Davedachnaya\d\Мои документы\Краеведение\Мастацтва\Ширма\ширма\Ширма 551-2.jpg]капэлай Шырмы. 
Новыя творчыя магчымасці адкрыліся ў савецкі час перад Р. Р. Шырмай – збіральнікам песеннага фальклору. Тысячы яго запісаў становяцца каштоўнейшымі зборнікамі. Р. Р. Шырма выступаў як публіцыст і літаратурны крытык. У 1966 годзе прыняты ў Саюз пісьменнікаў СССР. З 1966 года – старшыня праўлення Саюза кампазітараў БССР і сакратар праўлення Саюза кампазітараў СССР. Дэпутат Вярхоўнага Савета БССР (1955–1978). У 1966 і 1974 года удастоены Дзяржаўнай прэміі БССР, у 1977 годзе – звання Героя Сацыялістычнай Працы.
[image: https://pbs.twimg.com/media/DbpfckMX0AAq1tt.jpg]Рыгор Раманавіч узнагароджаны двума ордэнамі Леніна (1967, 1977), ордэнамі Кастрычніцкай Рэвалюцыі (1971), Працоўнага Чырвонага Сцяга (1962), «Знак Пашаны» (1944) і інш. За ўмацаванне культурных сувязей паміж славянскімі народамі ўрад Балгарыі ўзнагародзіў Р. Р. Шырму ордэнам Кірылы і Мефодзія, а ў ПНР яму надалі ганаровае званне «Заслужаны дзеяч польскай культуры». 
У Пружанскай дзіцячай школе мастацтваў, якая носіць імя Рыгора Шырмы, стаіць на вуліцы, названай у яго гонар, мае музей земляка ў рамках адкрыцця тыдня, прысвечанага 125-годдзю з дня нараджэння Р. Р. Шырмы, была праведзена ўрачыстая цырымонія гашэння маркі з выявай гэтага вялікага дзеяча культуры і мастацтва (мастак Яўгенія Бядонік). Былі спецыяльна выпушчаныя 50 тысяч паштовых канвертаў, якія пайшлі па Беларусі [image: http://www.budni.by/wp-content/uploads/2017/01/IMG_9790-300x200.jpg]і за яе межы. 
На здымку:  дырэктар Брэсцкага філіяла РУП “Белпошта” В.М.Пух і намеснік старшыні Пружанскага райвыканкама М.П.Кудравец падчас працэдуры гашэння маркі. (Фота А. Зялевіч)
Р. Р. Шырма памёр 23 сакавіка 1978 года. Пахаваны на Усходніх могілках г. Мінска. У Мінску на доме, дзе жыў музыкант (вул. Савецкая, 19), устаноўлена мемарыяльная дошка (1980; скульптар У. Хмызнікаў). Яго імя прысвоена Пружанскай дзіцячай музычнай школе, Брэсцкаму дзяржаўнаму музычнаму каледжу.
Р. Шырме прысвечаны верш Ніла Гілевіча «Сэрца дзядзькі Рыгора».
Колькі птахаў пявучых у родных лясах,
Колькі нот непаўторных у іх галасах,
Колькі тонаў, адценняў, ладоў, перабораў —
Столькі песень у сэрцы у дзядзькі Рыгора.
Колькі ў краі бацькоўскім празрыстых крыніц,
Колькі іх, між пагоркаў, булькоча-звініць,
Бегучы, ручайкамі, да сіняга мора, —
Столькі песень у сэрцы у дзядзькі Рыгора.
Колькі ў небе вясновым за тысячы год
Абдараючы радасцю долы і горы, —
Столькі песень у сэрцы у дзядзькі Рыгора.
Дык якім жа павінен ён волатам быць,
Каб у сэрцы адным гэтак многа ўмясціць?
Ой, не дзіва, скажу вам, не дзіва, не дзіва,
Калі песняю песень у сэрцы — Радзіма!



[image: 3ec744fdba697690590d4b45ec103257-xjtyl]
(Рыгор Шырма з Нілам Гілевічам)

